Минем педагогик осталыгым.
                                                                           “Яхшы укытучы булу өчен,

                                                                  укыта торган фәнеңне һәм укыткан 

                                                                  укучыларыңны яратырга кирәк”.

                                                                                                      В. О. Кольцов.
         Кояшлы көн. Өйгә тәмле камыр ашы исе таралган. Аш бүлмәсендә әни нәрсәдер пешерә. Ә зур бүлмәдә озын чәчләрен толымлап үргән нәни кызчык курчакларын тезеп утырткан да, аларга нәрсәдер аңлата. Вакыт-вакыт аның: ”Балалар, бу нәрсә? Дөрес, бишле сиңа”,- дигән сүзләре ишетелгәләп ала. Менә бүлмә ишеге төбендә кызның әнисе күренә һәм балага эндәшә: ”Кызым, нишлисез монда?” “Мәктәп-мәктәп уйныйбыз”,-дип җавап бирә кызчык. Әни кеше көлемсерәп куя...

        Беренче сентябрь иртәсе. Шул ук озын толымлы кызчык, чәчләренә ак бантлар тагып, кулына аллы-гөлле чәчәк бәйләме тотып, әнисе белән җитәкләшеп, мәктәпкә бара.
             Хәтерлим мин әле бүгенгедәй,
             Сентябрьнең бере җиткәнен.

             Хәтерлим мин әле бүгенгедәй,
             Көтә-көтә арып беткәнем...
        Менә мәктәптә чыгарылыш кичәсе бара. Теге нәни кызчык инде үскән, мөлаем, сөйкемле кызга әверелгән. Мәктәп директоры аның кулын кысып, өлгергәнлек аттестаты белән бергә, медаль салынган тартмачыкны тапшыра һәм кызга бер генә сорау бирә: “Хәзер инде кая барасың?”  “Казанга, укытучы булырга!” дип җавап бирә кыз. Укытучылар арасында утырган әни кеше  тагын көлемсерәп куя...
         Ниһаять, кызның иң зур хыялы тормышка ашты: ул - югары белемле, дипломлы укытучы! Моңа иң нык шатланган кеше, мөгаен, кызның әнисе булгандыр, чөнки кызы аның хезмәтен дәвам итүче бит! 
         Инде бу вакыйгалардан соң да күпме сулар аккан, күпме еллар узган. Озын толымлы нәни кызчык – хәзер инде 28 еллык педагогик  эш стажы булган мин ул.  
          Иртәнге салкынча һава. Мин сукмак буйлап мәктәбемә ашыгам. Каршыма эшкә ашыгучы кешеләр очрый. Менә бер төркем укучыларым исәнләшеп китә. Бар да каядыр ашыга. Алар арасында инде тормышта аякларында нык басып торучылар да,  киләчәккә зур өмет баглаучылары да бар. 
           Мин - укытучы... Уйларыма чумам... Ни өчен соң әле мин нәкъ менә укытучы һөнәрен сайладым?  Педагогия институтына укырга кергәндә, мин бу сорауга: “Миңа инде бу хезмәт таныш, чөнки сөекле әнием дә - шушы һөнәр иясе”, “Туган телемне, әдәбиятны яратам”, “Балаларны яратам” дип җавап биргәнмендер. Ә, бәлки, әнием һәрчак кабатларга яраткан: “Укытучы - изге һөнәр кешесе ул!”- дигән сүзләр этәргеч булгандыр. Ул вакытта мин үз өстемә нинди зур җаваплылык алганымны аңладым микән соң? Мөгаен, юктыр. Мәктәп бусагасын беренче кат атлап, эшкә килгәндә, чит кеше балаларының ап-ак кәгазьдәй күңеленә җир йөзендә булган иң-иң яхшы сыйфатларны гына салырга тиешлегемне тулысы белән аңлап та бетермәгәнмендер әле мин. Үзем башкарган эшнең никадәр җаваплылык таләп итүен еллар үткән саен төшенә барам һәм хәйран калам: ул бетмәс-төкәнмәс дәфтәрләр, озын-озак педсоветлар, берсе артыннан берсе килгән тикшерүчеләр, тиктормас, тыңлаусыз малайлар, таләпчән әти-әниләр. Мин укытучы булырга ничек курыкмадым икән?! Уйлана торгач, җавабы да табыла: сыйныф ишеген ачып керергә мәҗбүр итүче көчнең исеме мәхәббәт икән, ләбаса. Балаларга, укытучы һөнәренә булган  мәхәббәт!           
             Урам тып-тын, бары каеннардан 

             Яфрак ява аяк астына.

             Тар сукмактан укытучы атлый, 

             Дәресенә, ахры, ашыга.
        Менә мәктәбем ишеге. Тыз-быз килеп йөрүче укучылар тавышы, акбур һәм китап исе, кыңгырау чыңы минем уйларымны бүлә. 
         Мин сыйныф ишеген ачам. Минем күзләремә әллә ничә караш төбәлгән. Берсе күзләрен яшерә – дәрескә әзерләнмәгән, икенчесе туры карый – өметле укучы, өченчесе  мәктәп киеменнән түгел. Ничек итеп бала күңелен яраламаска?! Ничек итеп сабыр булып калырга? Бу сорауларны мин үз-үземә бик еш бирәм.

         Минем алда – күзләр, күзләр... Алар төрлечә карый: кызыксынып, куркып, битараф... Һәркайсында – үзенчәлекле дөнья чагылышы. Мин шушы дөньяларны сак кына ачарга, аларга үсәргә, яхшы якка үзгәрергә ярдәм итәргә тиеш. Минем омтылышым – һәр укучыга иҗади мөмкинлекләрен табарга ярдәм итү, үзенең көченә ышандыру, эзлекле фикерләү сәләтен үстерү. Балага аның барлык эшләрне булдыра алырдай шәхес икәнен күрсәтү – минем максатым һәм педагогик фәлсәфәм. Минем фикеремчә, татар теле һәм әдәбияты дәресләренең төп бурычы – укучыда эчке матурлыкка омтылыш тәрбияләү, әйләнә-тирә мохитка, дөньядагы төрле вакыйгаларга дөрес бәя бирү, үзлегеңнән белем алуга өйрәнү. Ә бу максатларга ничек ирешергә соң? Бу сорауга һәр укытучы үзенчә җавап бирәдер. Шәхсән, мин үзем бу сорауны үз-үземә һәр иртә саен бирәм. Җавапны да көн саен эзләргә туры килә. Кайчагында – фәнни һәм методик әдәбияттан, ә кайчагында – укучыларның күзләреннән...          

             Укытучы алар өчен әзер 
                Тар вакытын чиксез итәргә,
             Укучылар белән теләсә нинди
             Каршылыклы юлны үтәргә.
       Замана таләбе буенча, теләсәң, теләмәсәң дә, фәнгә, телгә мәхәббәт уяту өчен яңа методик алымнар эзләргә туры килә.  Индивидуаль якын килеп эшләгәндә генә, укытучы укучыларында үз фәненә карата мәхәббәт уята, тормышка яраклы шәхесләр тәрбияли ала. Баланың берсе укытучы әйткән сүзне шул мизгелдә үк “эләктереп” алса, икенчесенә берничә тапкыр кабатларга кирәк, ә өченчесе исә, күнегүләр эшләп, проблемалы ситуацияләрне чишеп кенә теманы аңлауга ирешә. Шуның өчен дәрес темасын аңлатканда төрле алымнар кулланырга кирәк. Шәхсән үзем, урта сыйныф укучылары белән традицион дәресләрдән тыш, уен - дәрес, практикум - дәресләрне отышлы дип тапсам, югары сыйныф укучылары өчен дәрес - дискуссия, конференция, семинарлар үткәрүне, төрле темаларга презентацияләр төзүне, төрле бәйге - ярышларда , олимпиадаларда үз көчеңне сынап карауны югары нәтиҗәгә ирешүнең бер юлы дип саныйм. Укытучы буларак та, әни буларак та, ышанып әйтә алам: бертөрлелектән качарга, фантазияңне эшкә җигәргә, күнегүләрне укучының барлык мөмкинлекләрен искә алып бирергә кирәк.          
        Бүгенге көн таләпләре катгый: бала мөстәкыйль фикер дә йөртә белсен, аны ачык итеп дәлилләсен, эшен дә дөрес оештырсын, лидерлык сыйфатлары да анда чагылыш тапсын.
        Минем укучыларым, бер-берсенең уй-фикерләрен тыңлап, уртак эш башкаралар. Эш барышында алар бер-берләренә нык бәйләнгәнлекләрен аңлыйлар. Балаларым актив, аралашучан, тәнкыйтьли дә беләләр, үзләренә, иптәшләренә бәя куялар, үз фикерләрен курыкмыйча әйтәләр. 
        Балага үзен шәхес итеп тойдыру, ул эшләрдәй эшләрне  беркем дә  аннан башка яхшырак эшли алмаячагына төшендерү — минем төп педагогик фәлсәфәм. “Син бит булдырасың!” дисәм, балага канатлар үсә.
        Минем уйлавымча, укытучы укучысының якын дусты булырга тиеш, аның белән бергә шатлансын ул, бергә кайгырсын, бәхәсләшсен. Кирәк икән, якласын да, тиешле урында кисәтү дә ясасын. Күпме генә тырышсак та, нинди генә тәҗрибәле укытучы булсак та, без белемне һәр баланың башына бер төрле генә алым белән, тигез итеп “сала” алмыйбыз.  Татар теленең бер кагыйдәсен белмәгән, яки язучы биографиясендәге ниндидер нечкәлекне әйтә алмаганы өчен генә балага начар билге куярга ярамый.  Иманым камил, сыйныфта ничә бала - өчме, унмы, егерме бишме - бары тик индивидуаль якын килеп эш иткәндә генә укытучы куанычлы нәтиҗәләргә ирешә ала. Үземнең эш тәҗрибәмнән чыгып ясалган бу раслауларның дөреслегенә эшли - эшли инана гына барам. Үзем сайлаган хезмәт юлымда дөрес һәм нәтиҗәле хезмәт куюым  миңа алга таба да эшләргә көч, дәрт өсти, татар теленең, татар милләтенең киләчәге барлыгына өметне сүндермичә яшәргә дәрман бирә.         
        Укытучыга хәзерге заман таләпләренә туры килерлек итеп эшләргә кирәк. Хәзерге кеше дөнья белән үзенең белеме аркасында гына идарә итә ала. Ә замана үзгәреп тора. Балалар һәр яңалыкны отып бара. Укучылардан артка калмас өчен, компьютер дигән фән - техника казанышын да иярләргә туры килде. Миңа татар теле нәрсәгә дип утырган үзебезнең үк татар баласын  кызыксындырыр өчен, проектлар төзеп, төрле презентацияләр әзерләп, җанлы да, заманча да дәресләр үткәрергә тырышам. Интернет аша күп мәгълүмат алырга өйрәнгән замана балаларында матур әдәбият белән кызыксынуны тудыру минем төп максатларымның берсе булырга тиеш дип саныйм. Шагыйрь юкка гына: “Китап укып елый алганнарның күңелендә булмый каралык”,- димәгәндер. Интернетка килгәндә, мин үзем күбрәк китап – журнал яздыру, каләм, дәфтәр тотып, китапханәләрдә эшләү, эзләнү ягында. Тик рус сыйныфларында эшләгәндә, дәреслексез әдәбият укыту интернеттан башка гамәлгә ярамый. Укучыларымның күбесенең өендә компьютер, шуңа күрә бу эшчәнлек тиешле дәрәҗәгә куелган. Өстәвенә, без иҗатын өйрәнергә тиешле автор турында өстәмә материаллар да, аның  әсәрләрен дә табып киләләр. Ә бу инде өстәмә билге дигән сүз. Өстәмә билге - өстәмә шатлык һәм укучының сиңа булган уңай мөнәсәбәте ул. 
         Куйган хезмәтләрем бушка китмәгәндер дип уйлыйм. Азмы-күпме уңышлары да күренә бит. Укучыларым арасында район һәм регионара уздырылган фән олимпиадаларында призлы урыннар яулаучылар да бар. Иҗади эшләүче балаларым да җитәрлек. Шигырь, сочинение язу буенча республикакүләм бәйгеләрдә алар зур уңыш казандылар.
        Сәләтле балалар аз түгел. Һәр укучы - мәктәп галәмендә ачылмаган йолдызчык, ләкин без – укытучылар, аларны вакытында күрә генә белик! Укытучысын, ягъни үзен уздырган укучылары белән горурланырга тиеш  педагог. Шул вакытта гына үсеш булачак.
        Киләчәктә кем булыр минем укучыларым? Язмыш җилләре аларны кайларга илтеп ташлар? Әмма кая гына китсәләр дә, Кеше  булып калсыннар, тормыш сынаулары алдында сынатмасыннар! Миңа исә иртән эшкә барганда, каршыма очраган эшлекле кешеләр арасындагы  үз укучыларымны күреп, алар белән горурланырга, үз хезмәтемнең нәтиҗәләренә сөенергә язсын! 

       Миңа сорау бирсәләр: 

       - Сөенечең ни? - дисәләр, 

       Сөенечем таңнан торып, 

       Эшкә килгән иртәләр.

       Миңа сорау бирсәләр: 

       - Шатлыгың ни? - дисәләр, 

       Шушы мәктәп сукмаклары 

       Шатлыгыма илтәләр.
